
Il-Minuti tal-Laqgħa Nru. 073 li saret nhar l-Erbgħa, 8 ta’ Frar 2006, ġew konfermati.  

PREŻENTAZZJONI MILL-ONOR. MICHAEL FRENDO, MINISTRU GĦALL-AFFARIJIET BARRANIN, DWAR IL-EUROPEAN NEIGHBOURHOOD POLICY
 THE CHAIRMAN (Onor. Jason Azzopardi):  Ngħaddu mill-ewwel għall-preżentazzjoni li se jagħmel il-Ministru għall-Affarijiet Barranin Michael Frendo dwar il-European Neighbourhood Policy.  
ONOR. MICHAEL FRENDO (Ministru għall-Affarijiet Barranin):  Mr Chairman, fl-aħħar laqgħa li pparteċipajt fiha f’dan il-Kumitat konna għedna li forsi jkun utli li wieħed jagħti daqqa t’għajn lejn il-politika Ewropea dwar il-ġirien tagħha.  Kif taf int, minn dakinhar, wara l-laqgħa li kellna, aħna varajna l-miri strateġiċi tal-politika barranija Maltija u waħda mill-miri strateġiċi ċari hija li aħna nkomplu nġibu ’l quddiem fl-Unjoni Ewropea l-focus fuq il-Mediterran. Naħseb li dak li qed nagħmlu llum għandu jintrabat ukoll ma’ dik il-mira strateġika.  Aħna għedna li se nkomplu mmexxu ‘l quddiem il-kunċett ta’ l-importanza tal-Baħar Mediterran u tal-pajjiżi li qegħdin madwar il-kosta tiegħu.  
Mr. Chairman, il-European Neighbourhood Policy ma twelidx bil-Mediterran bħala l-focus tiegħu, imma twieled ma’ l-idea li kien semma’ l-President Prodi li huwa importanti li l-Unjoni Ewropea mhux biss ikollha l-istati membri tagħha imma li mad-dawra tagħha jkollha wkoll ċirku ta’ ħbieb, a circle of friends.  Hawnhekk Prodi ma kienx qed jitkellem fuq il-pajjiżi tal-Mediterran biss pero’ kien qed jitkellem fuq il-pajjiżi tal-massa kontinentali Ewropea. Dan ifisser li l-Mediterran huwa biss parti minn dan il-kunċett. Fil-fatt naħseb li waħda mill-issues li dejjem tqajmu fil-European Neighbourhood Policy hija dwar kif se nagħmlu biex fil-European Neighbourhood Policy ikun hemm dejjem focus partikolari u speċjali fuq il-Mediterran.  
Mr. Chairman, irrid ngħid li l-idea tas-circle of friends kienet xi ftit riflessa fid-diskussjoni li kien hemm fil-konvenzjoni Ewropea dwar ir-relazzjoni li l-Unjoni Ewropea għandha jkollha, skond it-trattat il-ġdid dwar il-kostituzzjoni, ma’ stati li huma viċin tagħha pero’ m’humiex membri tagħha. Naħseb li din id-diskussjoni tirrifletti l-ħsieb li l-politika ta’ neighbourhood ta’ l-Unjoni Ewropea hija marbuta ma’ l-idea li wieħed ma jistax ifittex paċi u stabilita’ internament fl-Unjoni Ewropea jekk ma jħarisx lejn il-paċi u l-istabilita’ mad-dawra tagħha. Dan wassal biex ikun hemm politika li trid taħdem għall-paċi, l-istabilita’ u l-prosperita’ mad-dawra tiegħek ukoll biex inti ssaħħaħ il-pożizzjoni tiegħek. Din hija għażla strateġika li m’hijiex qed tħares biss lejn l-interessi ta’ dawk il-pajjiżi ta’ madwar l-Unjoni Ewropea imma hija wkoll għażla marbuta mas-self interest ta’ l-Unjoni Ewropea. Dan għaliex jekk ikollha circle of friends mad-dawra tagħha, dawk ukoll ikunu qed jassiguraw il-paċi, l-istabilita’ u l-prosperita’ ta’ l-istess Unjoni.  L-idea hija li jkun hemm integrazzjoni iktar viċina partikolarment għar-rigward tal-four freedoms ta’ l-Unjoni mal-pajjiżi  li magħhom ikun hemm neighbourhood policy.  Hemm ukoll l-idea li jkun hemm parteċipazzjoni dejjem akbar fis-suq intern Ewropew u jkun hemm iktar konverġenza ta’ dawn is-swieq.  
Mr. Chairman, hawnhekk il-mistoqsija normali li tqum hija: kif se nsibu mezz li nintegraw dan kollu fil-kontest ta’ l-Euro-Med Process?   Il-Proċess ta’ Barcelona huwa proċess multilaterali u jħares lejn il-Mediterran b’mod speċifiku pero’ l-proċess ta’ l-European Neighbourhood Policy ma jħarisx biss lejn il-Mediterran. Dan il-proċess, għalkemm jinkludi l-Mediterran, jħares lejn dan iċ-ċirku ta’ ħbieb li trid ikollha l-Unjoni Ewropea li ma’ jiġux mill-parti tal-Mediterran biss. Dak huwa l-ewwel punt li rridu noqogħdu attenti kontinwament għalih meta nkunu qed naraw kif qed tiżviluppa din il-politika.  
Mr. Chairman, kif qed tiġi attwata din il-politika?  L-iktar mod b’saħħtu kif tiġi attwata din il-politika hija permezz ta’  action plans – u fil-fatt diġa’ għandna xi action plans - bejn il-Commission u kull pajjiż individwali li huwa fil-viċinanza ta’ l-Unjoni Ewropea li pero’ m’huwiex membru ta’ l-Unjoni Ewropea. Dawn l-action plans jagħtu programm dettaljat dwar koperazzjoni bejn iż-żewġ naħat.  S’issa għandna l-action plans f’posthom rigward pajjiżi bħat-Tuneżija, il-Marokk, il-Palestina, l-Iżrael u l-Ġordan. Għandna wkoll negozjati li waslu fl-aħħar tagħhom ma’ l-Eġittu u hemm ukoll ftehim oħrajn li qed jiġu in vigore.  L-idea hi li l-Unjoni Ewropea jkollha action plan ma’ kull wieħed minn dawn il-pajjiżi. 
Sur President, dawn l-action plans iħarsu lejn diversi aspetti fosthom dwar kif insaħħu s-soċjeta’ ċivili, kif nistgħu nkabbru d-demokratizzazzjoni fil-pajjiż u aspetti ta’ għajnuna għal żvilupp ekonomiku. Hawn irrid ngħid li l-kwestjoni ta’ l-għajnuna għal żvilupp ekonomiku ma naħsibx li hija xi ħaġa kontroversjali. Naħseb li anke l-għajnuna għas-soċjeta’ ċivili sa ċertu punt hija xi ħaġa aċċettata minn kulħadd, imma meta niġu fuq livelli ta’ demokratizzazzjoni, dan huwa wieħed mill-punti li ħafna drabi jqajmu diskussjoni. L-Unjoni Ewropea hija magħrufa bħala dik l-organizzazjoni li rnexxielha – u dan anke flimkien mal-Kunsill ta’ l-Ewropa li ta kontribut enormi - tesporta d-demokrazija mad-dawra tagħha partikolarment fil-15-il pajjiż li għadhom kif ingħaqdu fiha. Hija wkoll l-organizzazzjoni li ħafna nies iħarsu lejha bħala dik l-organizzazzjoni li qed tipprova twassal il-kunċetti ta’ demokrazija u ta’ drittijiet tal-bniedem mad-dawra tagħha.  
 Irrid ngħid li l-pożizzjoni li aħna ħadna fuq dan ir-rigward huwa li aħna rridu li jkun hemm iktar żvilupp ta’ din il-politika tan-neighbourhood policy. Aħna naħsbu  li din il-policy tista’ tgħin biex ikollna iktar integrazzjoni u koperazzjoni mal-pajjiżi tad-dawra tagħna. Għar-rigward ta’ l-aspett tad-demokrazija nemmnu li huwa importanti ħafna li s-soċjeta’ ċivili, jiġifieri l-organizzazzjonijiet non-governattivi, jingħataw kwalunkwe assistenza li jistgħu jingħataw fir-rispett tal-liġijiet tal-pajjiż imma nemmnu wkoll li għandu jkun hemm soċjeta’ ċivili attiva u miexja ‘l quddiem. Aħna naħsbu li din hija xi ħaġa pożittiva u għalhekk dejjem sostnejna li fil-fehma tagħna d-demokrazija ma tistax timponiha, imma trid tassisti t-tiswir tagħha u l-maturita’ tagħha internament u allura trid li jkollok fl-iżvilupp intern. Id-demokrazija  trid tkun esperjenza home grown u huwa importanti li nagħtu l-kontribut tagħna billi ngħinu lis-soċjeta’ ċivili tiżviluppa u tiffunzjona. Id-demokrazija ma tistax timponiha imma trid tgħinha tikber internament.  Naħseb li dan huwa proċess li ħafna nies fl-Unjoni Ewropea segwew, imma minkejja dan, ikun hemm diversi diskussjonijiet fuq kif dan jista’ jsir. Hawnhekk ngħid li jiena m’għandix dubju li wħud mill-action plans li għadhom inwaħħlin huma mwaħħlin fuq ċerti aspetti politiċi.  
Punt ieħor li rridu nsemmu fil-European Neighbourhood Policy huwa l-ENPI, jiġifieri l-istrument li joħroġ minn din il-politika. Dan l-istrument huwa policy driven u huwa strument finanzjarju. Il-kunċett ta’ l-ENPI huwa li jkun hemm strument finanzjarju li jkun strument uniku li jintuża biex jagħti assistenza lil dawn il-pajjiżi. Nerġa’ ngħid, hawnhekk il-focus tagħna huwa li l-fondi għall-ENPI jkunu fondi li jagħtu importanza lill-Mediterran u mhux ikunu fondi li jiġu mitfugħin iktar lejn il-pajjiżi tal-Lvant ta’ l-Ewropa.  
Hawn irrid ngħid li f’dan ir-rigward Malta wkoll ħadmet għal numru ta’ affarijiet fosthom li dan ikun strument li jħares lejn areas ta’ koperazzjoni fil-qasam ta’ l-immigrazzjoni llegali u tat-traffikar tal-persuni, li jkun strument li jħares lejn koperazzjoni anke ma’ Malta għar-rigward cross border co-operation programmes. Aħna sħaqna wkoll li dan ikun dokument li jħares lejn in-neighbourhood policy anke ta’ min m’huwiex assoċjat bl-ebda mod ma’ l-Unjoni Ewropea bħalma hija l-Libja li tista’ tkun ukoll a partner country. Dan huwa l-kontribut tagħna li għadu għaddej, li għadu miexi, u naturalment wieħed irid jara wkoll kif dan id-dokument wieħed jista’ jħares lejh fid-dawl tal-programm ta’ ħames snin li ġie miftiehem fis-summit ta’ Barcelona f’Novembru li għadda li nintegraw l-action plans u l-European Neighbourhood Policy instrument max-xogħol ta’ Barcelona u allura nassiguraw li l-affarijiet isiru b’mod strutturat.  
Irrid ngħid li rridu nżommu kontinwament dan il-ħsieb tal-Mediterran fil-focus, u din hija waħda mil-miri strateġiċi tagħna li nżommu l-Mediterran għoli fl-aġenda Ewropea. Xi xhur ilu f’Toulouse kellna laqgħa tal-ministri ta’ l-affarijiet barranin tal-pajjiżi Mediterranji ta’ l-Unjoni Ewropea, l-ewwel darba li qatt iltaqgħu, u konna qegħdin nisperaw li jkun hemm follow up iktar malajr ta’ din il-laqgħa. Qed nisperaw li wieħed isib il-possibilita’ li jkun hemm laqgħat oħrajn bħal dawn għax naħsbu li huwa importanti li dan il-grupp li jħares lejn il-Mediterran b’focus partikolari fl-Unjoni Ewropea jkollu laqgħat regolari biex iżomm quddiem għajnejh il-kontribut li nistgħu nagħtu flimkien fl-aġenda ta’ l-Unjoni Ewropea.
THE CHAIRMAN:  Grazzi ħafna, Ministru, ta’ l-introduzzjoni ampja, eżawrenti u inċiżiva min-naħa tiegħek.  Ngħaddi għall-kummenti u nistieden lill-Onor. George Vella.  
ONOR. GEORGE VELLA:  Mr Chairman, ma tantx hemm kummenti li wieħed jista’ jagħmel fis-sens li dan li qal il-Ministru huwa xi ħaġa fattwali u hu spjega s-sitwazzjoni eżatt kif inhi.  Punt li wieħed irid inqajjem – u forsi hawnhekk ma tantx naqbel miegħu – huwa dwar il-valutazzjoni tal-Council of Europe.  Għalija kieku ma kienx il-Council of Europe ma kenitx tkun l-Unjoni Ewropea.  Il-Council of Europe kien l-antiporta fejn pajjiżi ex-sovjetiċi għamlu l-ewwel pass taghħom ta’ demokrazija. Kien hemmhekk li dawn il-pajjiżi ġew esposti għall-valuri ta’ demokrazija, għall-valuri tal-ħarsien tad-drittijiet tal-bniedem u għad-drittijiet tal-mara. Dawn ġew attirati lejn il-Kunsill ta’ l-Ewropa għar-raġuni waħda li l-Kunsill ta’ l-Ewropa la jiddiskuti sitwazzjonijiet militari, la jiddiskuti difiża u lanqas affarijiet ta’ sigurta’ fis-sens ta’ sigurta’ militari.  Ovvjament jiddiskuti sigurta’ ambjentali u sigurta’ ekonomika u allura naħseb li kien iktar faċli għal dawn il-pajjiżi li jersqu u jieħdu l-magħmudija tagħhom f’din il-fora li in inverted commas hija demokrazija tal-punent. Dawn ma kenux imbeżżgħin li se jkunu nvoluti f’argumenti militari u affarijiet oħra bħal dawn.  Fil-European Union hemm il-kwestjoni tad-defence policy li tista’ ġġib xi ftit problemi.  
L-argument li aħna nesportaw id-demokrazija huwa argument vast. Il-Ministru semma’ eżatt it-terminoloġija li tintuża bħalissa li d-demokrazija trid tkun home grown u din hija nitfa waħda mil-laqgħat ta’ l-Assemblea Ewro-Mediterranja wara  ħafna paroli minn ċerti nies. Sourour, l-iSpeaker tal-Parlament Eġizzjan qal li jekk taħsbu li se timponu jew se ġġiegħluna jkollna d-demokrazija tagħkom m’aħna se naslu qatt. Id-demokrazija għandha ħafna tifsiriet u jekk mhux se tħalluha titfassal fil-pajjiżi tagħna skond in-nies tagħna u skond l-istorja u l-valuri soċjali tagħna, mhux se jkollna demokrazija.  
Hemmhekk inqala’ argument  - u naħseb li xi darba hawnhekk irridu nitkellmu fuqu – dwar x’inhuma l-valuri komuni li wieħed jippretendi li jkun hemm f’assemblea bħalma hi din, l-Assemblea Ewro-Mediterranja, fejn tidħol il-kwestjoni tan-neighbourhood policy biex għallinqas inkunu nafu li qegħdin nitkellmu fuq l-istess valuri jew qed nitkellmu għall-istess għanijiet. Meta nitkellmu fuq demokrazija aħna min-naħa nifhmu mod u ħaddieħor min-naħa l-oħra jkun qed jifhem ħaġa oħra.  
Irrid ngħid li l-Ewropa riedet li jkollha dan il-kuntatt ta’ ħbiberija, kif qal il-Ministru, ċirku ta’ ħbieb mal-pajjiżi  ta’ madwarha. Meta waqa’ l-ħajt ta’ Berlin kellek il-pajjiżi ta’ l-Ewropa Ċentrali u tal-Lvant interessati li jersqu lejn l-Ewropa biex ikollhom kenn għas-sigurta’ u d-demokrazija tagħhom. Dakinhar kien jidher li dawn ma setgħux jiġu assorbiti immedjatament bħala membri sħaħ fl-Unjoni Ewropea, pero’ l-Unjoni Ewropea ma setgħetx titlef iċ-ċans li tistabbilixxi rabtiet magħhom ħalli tattirhom lejha u titfagħhom ‘il bogħod mill-unjoni li kienu fiha qabel.  Jiena stennejt li l-Ministru kien se jsemmiha din il-ħaġa. 

Irrid ngħid ukoll li ftit ilu nħolqot ċerta tensjoni anke bejn l-Unjoni Ewropea  u r-Russja partikolarment minħabba l-Ukranja. Filwaqt li bin-neighbourhood policy l-fruntieri ta’ l-Ewropa huma mal-fruntieri tar-Russja, Putin kien assolutament qed joġġezzjona li dawn ikunu neighbourhood countries ta’ l-Ewropa u mhux neighbourhood countries tar-Russja.  Kien se jkun hemm nuqqas ta’ qbil rigward wieħed mill-erba’ kapitli ta’ koperazzjoni li qegħdin jiddiskutu fuqhom illum li ma jissejħux neighbourhood countries imma jkunu pajjiżi li qegħdin bejn l-Unjoni Ewropea u bejn ir-Russja. Tgħidli, what’s in a name?  Pero’ hija kwestjoni li kienet qajmet ħafna diskors. 
Min-naħa l-oħra huwa importanti wkoll li kif qal il-Ministru wieħed jagħmel minn kollox biex isaħħaħ ir-rabtiet li jeżistu l-iktar man-naħa tal-Mediterran.  Għaddejna minn żmien – u dan kien ċar wara l-waqa’ tal-ħajt ta’ Berlin - li l-Ewropa tefgħet ħafna iktar attenzjoni lejn il-pajjiżi ta’ l-Ewropa Ċentrali u tal-Lvant.  Qabel il-waqa’ tal-ħajt ta’ Berlin, l-Unjoni Ewropea kienet titkellem fuq relazzjonijiet Ewro-Mediterranji minħabba l-famuża dictum li sigurta’ fl-Ewropa tiddependi minn sigurta’ u stabilita’ fil-Mediterran, imma wara l-waqa’ tal-ħajt ta’ Berlin rajna li f’daqqa waħda tefgħet ħafna iktar attenzjoni lejn il-pajjiżi ta’ l-Ewropa Ċentrali u tal-Lvant. Mhux hekk biss, imma anke l-fondi li kienu assenjati għal dawk il-pajjiżi kienu ħafna iktar minn dawk li kienu assenjati għall-pajjiżi tal-Mediterran. Illum, meta l-Ewropa qed isserraħ rasha li dawk huma stabbiliti, biċċiet minnhom anke saru membri u l-oħrajn qegħdin f’relazzjonijiet mill-aħjar magħhom, huwa importanti li kif qal il-Ministru nġegħlu lill-Unjoni Ewropea terġa’ titfa’ ħarsitha fuq il-pajjiżi tal-Mediterran. 
Sur President, skond jien dan nistgħu nagħmluh b’mod partikolari minħabba li issa hemm struttura li huwa l-Parlament Ewro-Mediterranju li kulħadd jaf x’xogħol kellna bħala pajjiż biex dan ġie mwaqqaf. Dan issa rridu nużawh.  Irridu nużawh għax illum l-Unjoni Ewropea għandha relazzjonijiet stabbiliti ma’ pajjiżi bħall-Marokk, it-Tuneżija u l-Eġittu u dawn huma relazzjonijiet ta’ fejda għall-Mediterran. L-idea ta’ dan l-aħħar li jkollok diagonal accumulation għall-prodotti, biex ikunu jistgħu jidħlu fl-Unjoni Ewropea, huwa pass ieħor ‘il quddiem pero’ xorta jibqa’ l-fatt li ma nistax nifhem kif dawn jgħidu li qegħdin jersqu biex ikun hemm il-four freedoms.  
Ma nistax nifhem kif meta għandna din il-polemika kollha fuq l-immigrazzjoni illegali u fuq il-programm kollu ta’ l-Unjoni Ewropea lejn il-pajjiżi Afrikani biex jistabilizzaw is-sitwazjzoni qed jitkellmu magħhom li se jagħtuhom il-four freedoms, fejn wieħed mill-freedoms huwa l-freedom of movement of persons.  Freedom of movement of services u of trade nifhimha, imma freedom of movement of persons żgur li għadna ħafna ‘l bogħod minnu.  
L-aħħar punt li rrid nagħmel huwa dwar ir-relazzjoni partikolari li l-Unjoni Ewropea qed tiġġestixxi f’dawn il-pajjiżi.  M’hemmx dubju li hija relazzjoni li l-ewwelnett hija motivata minn sigurta’ politika u anke minn sigurta’ militari. Hija relazzjoni li qed tiftaħ il-bibien għall-opportunitajiet kbar ta’ negozju ta’ l-Unjoni Ewropea ma’ dawn il-pajjiżi u fl-istess ħin hija relazzjoni li tajjeb jew ħażin żgur qed taħdem biex tiddemokratizza u biex tipprova to westernise dawn il-pajjiżi. Issa ma ninsewx li ħafna minn dawn il-pajjiżi għandhom maġġoranza kbira tar-reliġjon Iżlamika  - u nsemmiha b’rispett hawnhekk – li mhux la kemm wieħed jasal biex dawn jassorbihom. 
Dan iwassalna wkoll għall-kwestjoni dwar kemm tista’ tikber l-Ewropa u kemm tista’ tassorbixxi pajjiżi l-Ewropa u dan żgur m’huwiex ante-chamber għas-sħubija. Kulħadd jgħidlek li probabbilment wara r-Rumanija u l-Bulgarija wieħed irid jagħmel stop kbir biex jagħmel stocktaking ħalli jara fejn jista’ jkabbar iktar. Fuq kollox il-wegħda lill-Kroazja qiegħda hemmhekk, il-kwestjoni tat-Turkija qiegħda fuq il-mejda tad-disksussjonijiet ukoll u, kif jgħid l-Ingliż, the mind boggles meta taħseb dwar fejn se tispiċċa l-Ewropa. Jekk wieħed jitkellem fuq estensjoni eventwali b’pajjiżi bħal m’hi l-Ukranja, li hija enormi, wieħed imbagħad għandu jitkellem ukoll fuq pajjiżi bħall-Georgia u l-Armenja li huma iktar qrib lejn l-Ewropa milli l-Ukranja stess.  
Tgħidli faċli li wieħed jitkellem fuq dawn l-affarijiet, pero’ nafu kif jinbtu l-aspirazzjonijiet. Meta nitkellmu fuq il-Balkani, meta jkollok pajjiż wieħed minnhom li jsieħeb, imbagħad l-oħrajn kollha jippretendu li jkollhom dak id-dritt ukoll. Pajjiżi bħal Montenegro, l-Albanija li ma kenitx fl-ex-Yugoslavia imma qiegħda hemmhekk, u l-Maċedonja li kienet fl-ex-Yugoslavia, kollha qegħdin jgħidu li bħalma l-Kroazja għandha d-dritt u bħalma l-Bulgarija u r-Rumanija se jaslu hemmhekk, allura għada ppitgħada huma wkoll għada pitgħada għandu jkollhom dan id-dritt. 

Hawnhekk tiġi l-mistoqsija: X’se jkunu n-normi li bihom tgħid li dan il-pajjiż għandu jiġi konsidrat u l-ieħor le?  Għalkemm in-neighbourhood policy hija politika long term li s’issa qed tagħti l-frott minħabba s-sigurta’, minħabba l-paċifikazzjoni u minħabba demokratizzazjoni tal-pajjiżi, pero’ eventwalment se tippreżenta hi stess problema minn dawn il-pajjiżi. Per eżempju, il-Marokk diġa’ kien għamel talba biex isir membru ta’ l-Unjoni Ewropea u qalulu le, għax huwa pajjiż Afrikan.  Wieħed jista’ jiġbed din il-linja jekk qed jitkellem fuq il-Marokk, it-Tuneżija l-Eġittu, l-Ġordan u l-Palestina pero’ jekk kemm-il darba wieħed qed jgħid li qed jitkellem ma’ l-Ukranja u mat-Turkija, għaliex m’għandux  isir hekk ma’ l-oħrajn ukoll?  Hemmhekk tiġi l-kwestjoni ta’ kemm se tikber l-Ewropa. Din se testendi b’tali mod li jiġri bħalma ġara lill-Imperu Ruman, li tant iġġebbed li fl-aħħar ma kienx kapaċi jkompli jmexxi lilu nnifsu!  
THE CHAIRMAN:  Grazzi ħafna Onor. Vella, pero’ qabel ma nagħti l-kelma lilek, Ministru, bil-permess tiegħek xtaqt nagħmel riflessjoni dwar il-kwestjoni tar-reliġjon li aċċenna ftit għaliha l-Onor. Vella wkoll.  Wieħed mill-kunċetti essenzjali tad-demokrazija huwa sett ta’ drittijiet fundamentali. Wieħed minn dawk id-drittijiet fundamentali nafu li huwa d-dritt tal-liberta’  ta’  l-espressjoni.  Inti għedt tant tajjeb li ma nistgħux nimponu l-kunċett tad-demokrazija tagħna fuq popli oħrajn għax aktar inkunu qegħdin nagħmlu ħsara milli ġid. Altru milli naqblu dwar dan, pero’ fil-kontest ta’ dan, il-European Neighbourhood Policy u allura l-kunċett li jkun hemm dan iċ-ċirku ta’ ħbieb li fis-sustanza jkollhom l-istess sett ta’ valuri komuni għalihom ilkoll, are there limits to how much democratic a democracy can be or should be? 

Jekk għalina l-pajjiżi membri ta’ l-Unjoni Ewropea, għandna sett ta’ valuri, fosthom il-liberta’ ta’ l-espressjoni li timporta wkoll, kif tgħid il-Qorti Ewropea tad-Dritijiet tal-Bniedem f’sentenza partikolari, the right to offend, shock and disturb, u meta nafu li mhux il-pajjiżi kollha viċin tal-Mediterran għandhom dak il-kunċett, għandu jkun hemm fi ħdan il-European Neighbourhood Policy input dwar dibattitu inter-reliġjuż jew dibattitu fuq il-kultura ta’ reliġjonijiet differenti biex kemm jista’ jkun ikun hemm iktar għarfien mingħajr impożizzjoni ta’ wieħed fuq l-ieħor?  

ONOR. MICHAEL FRENDO:  Mr. Chairman, grazzi tal-kummenti tal-kollegi.  Naħseb li l-punti huma kollha validi.  Jiena wkoll irrid ngħid li l-Council of Europe, fil-fehma tiegħi, għamel ħafna xogħol tajjeb u importanti u kif, qal l-Onor.George Vella, din hija organizzazzjoni li forsi ħafna drabi ma tiħux il-merti kollha li jistħoqqilha għax-xogħol li tagħmel biex tgħin lil dawn il-pajjiżi jilħqu l-liberta’ tagħhom u jiżviluppaw id-demokrazija tagħhom partikolarment il-pajjiżi li llum huma membri ta’ l-Unjoni Ewropea li pero’ sa ftit ta’ żmien ilu kienu għadhom taħt regime’ partikolari. Il-Council of Europe ta ħafna għajnuna lil dawn il-pajjiżi minn dak ir-rigward u l-istess għadu jagħmel flimkien ma’ l-Unjoni Ewropea fir-rigward ta’ pajjiżi li qegħdin fil-viċin fosthom l-Ukranja u l-Belorussja. 
Irrid ngħid ukoll li għal dan ir-rigward ma rridux nassumu li minħabba li issa sar l-enlargement ta’ l-eastern u central Europe nistgħu faċilment ikollna focus fuq il-Mediterran għax irridu ngħidu wkoll li fost l-għaxar pajjiżi ġodda li daħlu fl-Unjoni Ewropea f’daqqa għandek tnejn biss li huma Mediterranji. Għandek pajjiż ieħor li huwa Mediterranju pero’ iktar iħares lejn iċ-ċentru ta’ l-Ewropa milli lejn il-Mediterran u allura xorta jibqagħlna ħafna xogħol x’nagħmlu biex inżommu l-focus fuq il-Mediterran. Dan qed ngħidu biex nuri li din m’hijiex xi ħaġa li nistgħu neħduha for granted u jekk ma nagħmlux il-biċċa tagħna jispiċċa biex is-centre of gravity jersaq aktar lejn iċ-ċentru u l-lvant ta’ l-Ewropa milli lejn il-Mediterran. Irridu nassiguraw kontinwament li s-centre of gravity tad-dibattitu, ta’ l-attenzjoni u ta’ l-aġenda Ewropea ma jispiċċax hemmhekk.  
It-tieni punt li rrid nagħmel huwa dwar il-kwestjoni ta’ l-elezzjonijiet u l-idea li d-demokrazija trid tkun home grown.  L-ewwelnett id-demokrazija m’hijiex biss elezzjonijiet. Naħseb irridu nenfasizzaw li l-leġitimizzazzjoni tal-poter huwa derivanti mill-fatt li l-poplu jagħtik appoġġ. Jekk il-poplu jiddeċiedi li ma jagħtix appoġġ allura għall-ebda raġuni m’għandu jkollok leġitimizzazzjoni tal-poter. Imma d-demokrzija hija ħafna iktar wiesa minn hekk.  Id-demokrazija hija li jkollok players oħrajn fl-ekonomija, ikollok players oħrajn fis-soċjeta’ ċivili, ikollok r-rispett tad-drittijiet tal-bniedem, ikollok it-tolleranza u l-ftehim bejn il-kulturi, ikollok id-dritt ta’ l-espressjoni, id-dritt rigward reliġjon u d-dritt li jkollok komunitajiet differenti jgħixu flimkien fil-paċi. Dan huwa importanti li ngħiduh.  Jekk wieħed jaqra l-artiklu ta’ Michael Portillo f’“The Sunday Times” Ingliża tal-bieraħ isib li dan jibda d-diskors fuq id-demokrazija billi jgħid: 

“Be careful what you wish for, because it might happen.”  
Kien qed jagħmel riferenza għall-elezzjonijiet fil-Palestina u anke fuq elezzjonijiet f’postijiet oħrajn. Meta ngħidu demokrazija rridu naċċettaw li l-aspett ta’ elezzjonijiet mhux kollox f’demokrazija imma li aħna, bil-valuri tagħna, naħsbu li huwa aħjar li jkun hemm gvern leġittimat bil-vot tal-poplu. Hemm ukoll min jaħseb li strateġikament id-demokraziji jmorru inqas fi gwerer bejniethom u allura iktar ma jkun hemm demokrazija iktar ikun hemm stabilita’.  Naħseb li f’ċerti ċirkostanzi wieħed jista’ jifhimha din il-ħaġa pero’ jekk huwiex se jkun hekk fil-Lvant Nofsani hija xi ħaġa li wieħed għad irid jara iktar ‘il quddiem. 
Sur President, aħna qegħdin inħarsu lejn neighbourhood policy li trid tieħu ċ-ċirkostanzi ta’ kull pajjiż wieħed wieħed, u fil-fatt l-action plans dak li qed jipprovaw jagħmlu. L-action plans qed jieħdu r-realtajiet ta’ kull pajjiż wieħed wieħed anke jekk hemm ċerti valuri komuni li l-Unjoni Ewropea qed tipprova tinkludi f’dawk l-action plans.  
Hawnhekk niġi għal punt li naħseb li huwa l-qalba tad-diskussjoni ta’ llum, cioe’ jekk din in-neighbourhood policy hijiex se twassalna biex ikollna iktar komprensjoni, hux se nqarrbu iktar viċin il-kulturi tagħna u hux se jkollna djalogu iktar b’saħħtu tal-kulturi.  Nafu li l-Unjoni Ewropea ħolqot ukoll fi ħdan il-kunċett tal-Euro-Med il-Fondazzjoni Anna Lindt għal djalogu bejn iċ-ċivilitajiet u l-kulturi. Naħseb li huwa imporanti ngħidu li hemmhekk diġa’ hemm dibattitu inter-reliġjuż.  
Bla dubju ta’ xejn l-aħħar esperjenza li għadha għaddejja hija dwar il-cartoons li ġew ippubblikati fid-Danimarka.  Din uriet li għad hemm spazji kbar bejn il-kulturi u għad hemm ammont perikoluż ta’ incomprehension. Din l-esperjenza tal-cartoons uriet li għad hemm difikultajiet biex nassiguraw li ma jirbaħx min m’għandux interess li dawn il-kulturi nġibuhom jiddjalogaw iktar flimkien. Għad hemm il-periklu li dan l-element jirbaħ.  Naħseb li x-xogħol tagħna fi ħdan il-European Neighbourhood Policy huwa li nassiguraw li ma jirbaħx min irid konflitt imma jirbaħ min irid id-djalogu u l-komprensjoni.  Sur President, il-pożizzjoni tagħna fuq dawk il-cartoons diġa’ għamiltha fil-pubbliku u ddikjarajniha bl-iktar mod ċar. Nerġa’ ngħid f’din is-sede li aħna nikkundannaw kwalunkwe insult lil kwalunkwe reliġjon. Fl-istess waqt niddefendu d-dritt li l-istampa ma tkunx taħt l-influenza u l-kontroll ta’ l-istat u li għandu jkun hemm liberta’ ta’ l-istampa mill-istat. Li jidher ċar huwa li ġraw affarijiet li f’kultura setgħu ġew miftehma mod u f’kulturi oħrajn ġew miftehma mod ieħor. Dawn kienu affarijiet li xxokkjaw u ħolqu diffikultajiet kbar.  
Kif nistgħu naħdmu fi ħdan il-European Neighbourhood Policy biex dan nipprovaw nevitawh?  Bla dubju ta’ xejn, fil-fehma tiegħi, l-aspett kulturali, ħafna drabi aspett mitluq mal-ġenb, huwa l-aspett li rridu npoġġu fil-qalba tad-diskussjoni.  Ħafna drabi nitkellmu fuq l-aspett politiku, il-leġittimizzazzjoni tal-poter, is-soċjeta’ ċivili u fuq l-aspetti ekonomiċi li filwaqt li dan hu kollu tajjeb, l-aspett kulturali spiss inħalluh xi ftit fil-ġenb. Issa, b’fondazzjonijiet bħal Fondazzjoni Anna Lindt, għandna proċessi fejn il-kulturi nżommuhom fiċ-ċentru tal-ħidma tagħna. Jiena naħseb li rridu nagħmlu minn kollox biex il-European Neighbourhood Policy nindirizzawh għal dan il-għan ukoll.  Fil-fehma tiegħi, Malta tista’ tagħti kontribut dwar dan għax hija aċċettata u rispettata fid-dinja Għarbija, hija membru ta’ l-Unjoni Eworpea u hija pajjiż Mediterranju. Aħna nistgħu nkunu post fejn dan id-djalogu jista’ jsir u jista’ jissaħħaħ u nistgħu nagħtu kontribut ukoll billi nkunu mezz ta’ djalogu.   
Naħseb dan huwa aspett li tajjeb naħdmu fuqu u tajjeb li jiġi highlighted fi ħdan l-Unjoni Ewropea.  Naħseb li issa li ilna sena u fuqhom fl-Unjoni Ewropea jidher ċar li dan il-profil Mediterranju huwa profil li aħna rridu nsaħħu u naqduh tajjeb għax huwa profil marbut man-natura tagħna kulturali, mal-pożizzjoni ġeografika  u ġeo-politika tagħna u anke ma’ l-istorja tagħna u mal-mod kif għamilna l-politika tagħna tul dawn l-aħħar sekli.  
THE CHAIRMAN:  L-Onor. Vella.  
ONOR. GEORGE VELLA: Issa qegħdin immissu xi ħaġa fundamentali u importanti li qabel nibda fuqha xtaqt insemmi anecdote żgħir ta’ meta darba kont qed nitkellem fil-Parlament Ewropew. Bil-mod kif kont tkellimt daret fuqi mill-ewwel Catherine Lalumière u qalet li fl-aħħar xi ħadd qed jirrikonoxxi l-Kunsill ta’ l-Ewropa għall-kontribut li qed jagħti lill-Ewropa. Qalet li hi ma tafx kif il-Kunsill ta’ l-Ewropa kien daqshekk imċaħħad minn kumpliment. 

Rigward il-kwestjoni li nifhmu l-kulturi ta’ xulxin, naħseb li hemmhekk għadna ħafna ’l bogħod u naħseb li din se tibqa’ the bone of contention kemm bejn l-Unjoni Ewropea tal-lum u anke dik ta’ għada. Din tal-kulturi hija inċiża fil-fond tal-kwestjoni kollha tat-Turkija. Hemmhekk għandna l-kwestjoni ta’ l-inter-cultural divide.  Hija xi ħaġa li dwarha tgħid: imma dan kif jista’ jkun fid-dinja komputerizzata tal-lum? Fil-fatt għadha teżisti. Hawnhekk ma rridx nagħmel diskussjonijiet filosofiċi jew storiċi pero’ m’hemmx dubju li fil-bażi ta’ kollox hemm il-kunċett tad-drittijiet ta’ l-individwu li fl-Islam ma jaslu bl-ebda mod għalih. Aħna ħadna d-drittijiet tagħna, il-kunċetti tagħna tad-drittijiet ta’ l-individwu huwa li l-individwu m’għandux xi ħaġa li jitwieled biha imma li hu jkollu l-opportunita’ u d-drittijiet daqs kwalunkwe bniedem ieħor.  Kien il-moviment ta’ l-enlightenment fis-seklu 17 li neħħa d-divine right u li kull bniedem għandu d-drittijiet individwali tiegħu.  Meta l-bniedem bħala bniedem ġie valutat, allura kibru miegħu d-drittijiet li għandu jkollu.  Fl-Islam dan qatt ma eżista.  Dan huwa proċess li ma ġiex mill-bieraħ imma li kien beda mir-rinaxximent. Ir-rinaxximent, il-counter revolution, u r-rivoluzzjoni Franċiża huma proċessi li lilna wasluna biex nivvalutaw l-individwu.  Sfortunatament fl-Islam dan il-proċess ma eżistiex u inutli nipprovaw ngħidu li dawn iridu jaċċettaw il-kunċetti tagħna tad-dritt ta’ l-individwu. Dan ma jistax ikun at this moment in time.  Li hemm tajjeb huwa li min qed ikollu kuntatti mad-dinja Għarbija u allura mad-dinja Islamika qed jgħid li filwaqt li dawn xorta jżommu mal-prinċipji bażiċi tar-reliġjon Islamika - reliġjon sabiħa u reliġjon li min ikun imrobbi fiha japprezza s-sbuħija tagħha bħalma aħna napprezzaw tagħna –dawn, huma kemm kemm liberali jridu jiddiskutu u jridu ma’ l-Islamiċi li huma konservattivi, biex ma ngħidx, dawk li huma estremisti u fundamentalisti. Din il-“ġlieda” fid-dinja ta’ l-Islam tinsab għaddejja u x-xewqa li l-Islam jilliberalizza ruħu hemm qegħda. 

Min isegwi dawn l-affarijiet jara li l-Islam konservattiv għad għandu ħafna iktar forza mill-Islam liberali. Fid-dinja Islamika kollha madwar id-dinja hemm ħafna pockets ta’ liberaliżmu u hemm ħafna min qed jistaqsi jekk wieħed għandux jibqa’ marbut man-normi tas-sena 610 meta Mohammed beda jikteb ir-reliġjon tiegħu.  Ir-reliġjon Kattolika, wara l-konċilji li saru, bidlet ħafna kunċetti u ħafna normi. Dan jinsab għaddej fl-Islam illum, pero’ skond jien dan qed jieħu ħafna żmien u għadna ħafna ’l bogħod biex l-Islam ikun iktar liberali, iktar tolleranti u jkun miftuħ iktar għall-ideat li wara kollox aħna nħossu li huma ideat fundamentali biex bniedem ikun liberu. 

Mr Chairman, inti semmejt id-dritt ta’ l-espressjoni.  Naqbel miegħek li d-dritt ta’ l-espressjoni huwa dritt fundamentali, pero’ hemm ukoll id-dritt li tirrispetta lil min taf li b’dak li se tgħid se tweġġgħu jew se tinsulentah.  Hemmhekk nara li sar ħażin meta nafu kemm huma sensittivi fuq dawn l-affarijiet. Ovvjament kienet ħażina wkoll l-over-reaction tal-pajjiżi Islamiċi li biċċiet minnhom qegħdin jiġu mrewħa mill-fundamentalisti. 
Hawn irrid ngħid li f’sites ta’ l-internet qed ikollok ruxxmata ta’ cartoons tal-Profeta Mohammed li qegħdin ikunu agħar minn dawk li kien hemm fil-cartoons ippubblikati fil-gazzetti fid-Danimarka.  Hemm min qed jispekola jekk din hijiex arma tal-fundamentalisti biex ikomplu jrewħu d-diżgwid u l-inkwiet fid-dinja Musulmana.  Bl-ikbar responsabbilta’ jiena ngħid li rridu noqogħdu attenti, u iktar ma nkunu kawti u ma nitkellmux fuqhom ikun aħjar għax hemmhekk għandek dinja oħra li aħna ngħidu li nifhmuha pero’ ma naħsibx li nifhmuha għax ma naħsibx li nafuha peress li din hija xi ħaġa li hija fin-natura tagħhom. 

Jiena għalhekk semmejt dwar kemm domna sekli biex wasalna għall-kunċett ta’ l-individwu li għandna llum. Dawn sfortunatament m’għaddewx minn dan il-porċess.  L-Islamiċi kellhom rinaxximent fis-seklu 11 jew fis-seklu 12 pero’ kien qasir u ma baqgħax għaddej. Kważi kważi kien qabel ir-rinaxximent tagħna u kellhom żmien meta kienu qegħdin jiddiskutu kunċetti filosofiċi ħafna iktar fil-fond milli kienet tagħmlu d-dinja Kristjana. Id-differenza hi li dawn kienu waqfu u aħna bqajna għaddejjin.  Din hija l-istorja tar-reliġjon Islamika.  
Kif qal il-Ministru, jiena nemmen li rridu nkunu kawti ħafna. Aħna għandna l-vantaġġ li  - u din ngħidha bl-umilta’– ngħidu li nifhmu d-dinja Għarbija għax ħbieb tagħna pero’ anke aħna stess insibu li hemm inkongrwenzi fil-mod kif naġixxu aħna u l-mod kif jaġixxu huma. Kultant lanqas aħna ma nifhmu għaliex kultant jaġixxu bil-mod kif jaġixxu anke f’affarijiet żgħar.  Minkejja dan naħseb li xorta għandna naraw kif nagħmlu u nużaw il-pożizzjoni tagħna. Illum il-bandiera ta’ l-Anna Lindt Foundation tinsab Lixandra. Bħalma jaf l-Ambaxxatur Alfred Zarb, meta konna fil-Euro-Med Parliamentary Conference, it-tieni waħda li kienet saret, wieħed mill-punti li konna tkellimna fuqu kien l-inter-religious dialogue. Manuel Marin kien qal li huma wkoll interessati u kienu se jagħtuna l-backing kollu biex nibdewh.  Pero’ aħna pajjiż żgħir u sfortunatament ġara dak li ġara u ma stajniex inkomplu l-affarijiet. 
Minkejja dan ma nistgħux ngħidu li ma tkellimniex fuq dawn l-affarijiet. Jiena nemmen li l-Ministeru u l-Gvern għandhoim jieħdu kull opportunita’ biex nattiraw jew inżommu okkażżjonijiet fejn ikun hemm djalogu bejn ir-reliġjonijiet għax b’dan il-mod inkunu qegħdin nagħmlu ħafna ġid għall-futur.  Din hija triq twila, triq li se tieħu ħafna żmien u min jaħseb li hemm easy solutions għaliha jiddispjaċini ngħid li we are still a long way away.  
 THE CHAIRMAN:  Waqt li kien qed jitkellem l-Onor. Vella, ma stajtx ma niftakarx kumment li qal ftit tal-ġranet ilu t-teologu liberali Hans Kung li huwa wieħed mill-iktar teologi prominenti llum.  Kulħadd jaf li dan ma tantx hu ben vist mill-Vatikan, pero’ ftit tal-ġranet ilu għamel riflessjoni li l-Islam illum huwa fil-medjuevu u għad irid ikollhom ir-reformation tagħhom, għad irid ikollhom l-enlightenment tagħhom l-l-istess bħalma kellha l-Ewropa.  Interessanti, kif għedt inti, hu l-fatt li meta aħna konna fil-medjuevu, d-dinja Għarbija kienet ħafna iktar avvanzata mid-dinja tal-Punent imbagħad kien hemm qisu overtaking, pero’ definitely irid jgħaddi ħafna żmien biex l-affarijiet jinbidlu. Jiena dejjem ngħid li freedom is not the right to do what you will but the will to do what is right.  Nistieden issa lill-Onor. Asciak.  
ONOR. MICHAEL ASCIAK:  L-ewwelnett irrid ngħid li jiena naqbel ma’ l-Onor. Vella u miegħek, Mr. Chairman, li l-ġeografija poġġietna f’pożizzjoni li nistgħu nagħmlu ħafna.  Irrid ngħid kelma waħda dwar il-famuża teorija ta’ Huntington fuq il-clash of civilisations.  Jien ma nemminx biha assolutament, fi kwalunkwe kulturi differenti se jkollok id-differenzi. Jekk tagħżel li tibni fuq id-differenzi ovvjament se ssib fuq xiex targumenta.  
Bħala pajjiż aħna għandna nkunu mezz biex ma jkunx hemm clash of civilisations.  Il-pożizzjoni tagħna bħala pajjiż għandha tkun geared lejn il-filosofija li tmur lil hinn min-notorja clash of civilisations.  Hemm ħafna affarijiet komuni li nistgħu nibnu fuqhom. Wara kollox meta tfittex se ssib li fin-nies hemm ħafna li hu komuni pero’ billi l-kulturi huma differenti se jqumu l-argumenti. Hemm ukoll id-differenzi f’pajjiż bħalma hu Malta aħseb u ara f’pajjiż fejn ikollok nies li jkolhom opinjonijiet u saħansitra reliġjonijiet differenti! Pero’ anke f’nies b’opinjonijiet differenti tista’ ssib affarijiet li huma komuni.  Dan qed ngħidu għax jekk tagħżel li tibni fuq id-differenzi se jkollok potenzjal li tikklaxxja, imma jekk tagħżel li tibni fuq dak li hu komuni se jkollok potenzjal ta’ konverġenza.  Jiena naħseb li għandna nilagħbu dan ir-rwol b’mod attent ħafna ħalli nibnu fuq il-konverġenzi u fuq dak li huwa komuni.  
THE CHAIRMAN:  Grazzi.  Il-Ministru.
ONOR. MICHAEL FRENDO:  Fil-fehma tiegħi ma rridux li we take it for granted li m’hemmx il-possibiltia’ ta’ clash of civilisations.  Naħseb li hemm ċiviltajiet li għandhom valuri partikolari tagħhom u aħna rridu naħdmu bis-sħiħ biex nassiguraw li ma jkunx hemm pożizzjonijiet estremisti li jisfrutta d-differenzi.  Differenzi hemm u hemm differenzi ukoll bejnitna! Hemm differenza bejn l-atteġġjament u l-perspettiva ta’ Ewropew mill-Mediteran mill-perspettiva ta’ Ewropew min-north ta’ l-Ewropa, hemm differenzi magħmulin mill-kultura, mill-pożizzjoni ġeografika u anke mill-istorja madanakollu llum fl-Ewropa hemm dik l-unita’ ta’ ħsieb u ta’ valuri li tgħaqqad u li qiegħda fil-bażi ta’ l-affarijiet. 
M’iniex ċert jekk għandniex inħarsu lejn il-mod ta’ kif żviluppat l-Ewropa, fejn nafu li kellna l-enlightenment u fejn kellna r-rivoluzzjoni Franċiża li ġabet bidliet fil-qalba tas-sistema tagħha, u nestrapolaw dik l-esperjenza fi ħdan id-dinja Islamika. M’iniex ċert li din neċessarjament nistgħu nagħmluha anke għax id-dinja Islamika m’hijiex realta’ ġeografika waħda imma hija magħmula minn kulturi differenti.
Fil-fehma tiegħi l-għażla hija bejn il-bnedmin li across cultures u across religions huma bnedmin li jħarsu lejn l-affarijiet b’mod moderat u mhux b’mod estremist.  Bnedmin li jridu jrabbu l-familja tagħhom, li jkunu parti minn soċjeta’ biex jgħixu fil-paċi ma’.  Il-missjoni tagħna hija li dejjem nagħtu appoġġ lil min hu moderat inkluż meta nitkellmu fuq il-European Neighbourhood Policy.  Aħna dejjem nagħtu appoġġ lill-forzi moderati.  Din hija l-pożizzjoni li bħala Malta ħadet diversi drabi fid-diskussjonijiet ta’ l-Unjoni Ewropea meta ġejna biex tissawwar il-politika komuni barranija u tas-sigurta’ fl-Unjoni Ewropea. Jien naħseb li din il-pożizzjoni hija konsistenti mal-fatt li aħna nemmnu li biex nagħmlu djalogu rridu nagħtu forza lil massa l-kbira ta’ nies immaterjalment jekk humiex Islamiċi, Insara, Buddisti, Hindu jew ta’ kwalunkwe reliġjon jew kultura oħra li huma l-maġġoranza silenzjuża, il-maġġoranza li jridu jgħixu fil-paċi ma’ ħaddieħor.  Dawn m’humiex in-nies li jkunu marru jaħarqu jew ikissru l-postijiet, imma huma n-nies li anke jekk huma offiżi, kif kellhom id-dritt ikunu offiżi, esprimew ruħhom billi, per eżempju, għamlu dimostrazzjonijiet paċifiċi. Fil-fatt kien hemm pajjiżi fejn kien hemm demostrazzjojijet paċifiċi. Dan qed ngħidu għal dan il-każ partikolari li għandna

quddiemna.  Irridu dejjem nagħtu l-appoġġ lil min hu moderat fil-politika u, dejjem fil-fehma tiegħi, li għandna nkunu kontra l-estremiżmu u l-fanatiżmu. Għaliex? Jekk naraw ir-realta’ ta’ reliġjon kbira bħal m’hija r-reliġjon ta’ l-Islam, nsibu li anke storikament dejjem kien hemm dawk li kienu favur l-aspetti moderati u kien hemm dawk li kienu by the book u li jħarsu lejh b’mod iktar estremista u fanatiku. Hawnhekk ma rridux neskludu li din kienet ir-realta’ f’reliġjonijiet oħrajn.  Fil-fehma tiegħi d-djalogu tal-kulturi u taċ-ċiviltajiet ispirati mill-valuri reliġjużi huwa djalogu li rridu mmexxuh ‘l quddiem u hemmhekk naħseb li aħna għandna x’nikkontribwixxu. Aħna konna wieħed minn dawk il-pajjiżi li ħa pożizzjoni ċara fuq ċerti affarijiet u dan kien il-kontribut tagħna fl-Unjoni Ewropea. Dan se nkomplu nagħmluh imma rridu nikkontribwixxu wkoll billi nkunu post ta’ djalogu u post fejn nistgħu nassiguraw li din id-dimensjoni ta’ djalogu bejn il-kulturi u ċiviltajiet ssir realta’. 

Fl-aħħarnett irrid ngħid li l-Anna Lindt Foundation għandha ħafna x’tagħmel u naħseb li tista’ tagħmel iktar milli qed tagħmel bħalissa.  Aħna se nkunu wieħed mill-pajjiżi favur li nippotenzjaw iktar lil din il-fondazzjoni biex tagħmel ix-xogħol tagħha, għax ix-xogħol tagħha m’huwiex xogħol biss għall-Mediterran imma, kif urew dawn l-inċidenti, huwa xogħol li jkollu effett fuq is-sitwazzjoni globali. Nirringrazzjak, Mr. Chairman.  
THE CHAIRMAN:  Grazzi.
Fit-8.15 p.m. il-Kumitat aġġorna għall-15 ta’ Frar 2006 b’laqgħa ma’ l-Ambaxxatur Taljan l-E.T. Dr  Alvise Memmo.  

